
Sǎ̤-dǔ Iǔ-duōi gâ̤ Sṳ́.

	Iǎ-Sú Gí-Dŭ gâ̤ nû-gě, Ngǎ-gŏ̤ gâ̤ hiáng-dī Iǔ-duōi, siǎ se̿ng gṳe̿ nă ŭ nă Cṳ̌ hǎng lâ̤ gâ̤ nêng, ciū-sī iáu Dá Ciōng-Di̿ hō̤ ca̿ ĭ tǐ, dă̤ gṳ̀ o̿ gâ̤, cì-bĭ-dā̤ dă̤-diō̤ bǎu-hū ta̿i Iǎ-Sú Gí-Dŭ sê-diū gâ̤ nêng:
	Ngṳ̄ing kǒ̤-lǐng běng-úing iáu o̿-séng nă nì ga̿ing cāi.
	¶ Cèng o̿ gâ̤ hiáng-dī à, uòi chîng-mâng cèng uòi gâ̤ lì-liōng siǎ se̿ng gṳe̿ nă nì, uā uòi iáu nì câi dă̤ giù gâ̤ dī, uòi cèng iàu-gěng cǒng niōng siǎ lâ̤ kṳ̿ing nì niōng ta̿i tê-chîng cì lê̤ng dṳ̌ing nă se̿ng hă-sáing ŭ se̿ng Cṳ̌ gâ̤ dàu-lǐ, chiĕ-séng bìng-piĕ chéng-chǔ.
	Éng-ṳē iǔ giē nêng càng-càng-di̿ nì ga̿u-hō, gṳ̀ sī ēng ge̿ng Ciōng-Di̿ gâ̤ nêng, nà uòi Ciōng-Di̿ gâ̤ áing-hṳ̄ bŏ̤ ca̿ ǔ-iǔ lō̤ng-dō̤ng gâ̤ dī, ǐ ēng nēng uòi cǒng-lâ̤ cì-ciă gâ̤ Cṳ̌-nêng, ciū-sī Cṳ̌ Iǎ-Sú Gí-Dŭ, iŏ̤ng gâ̤ nêng giǎng buo̿i-chǒ sáing diāng-gṳ́ niōng siū hěng.
	¶ Cě̤ng-chîng Cṳ̌ giù bă-sia̿ng chṳ̆ Ái-gĭ gâ̤ sî-hē, hē-mṳě ciū miè-tiāu ŭ ēng se̿ng gâ̤ nêng, iŏ̤ng dī nì mǒng dă̤-dí làu, uòi gu̿ niōng nì gi̿-diū.
	Gu̿ iǔ Cṳ̌ sǎ̤-chṳ̿ gâ̤ ēng í-diū cù-cī bǒ̤ng-lǎi iǔ gâ̤ gṳ̌ing-ba̿ng, giǎng gṳ̀ e̿ng-gái gṳè-diū gâ̤ sù-cài chṳ̆ ko̤̿, Cṳ̌ ciū nà sǒ̤-liāu ě̤ng-ṳ̌ing sǒ̤-diū gṳ̀ da̿u ú-o̤̿ng gâ̤ sù-cài, dǎing sěng nêng gâ̤ duōi nì-ciě da̿u.
	Sǔ-dó̤-mǎ, Ngǒ̤-mǒ̤-là, iáu gǒ̤ng-lǒ̤ng-kṳ́ing gâ̤ gǐ-ciă sêng, iǎ su̿-siōng gṳ̀ ĭ-séng ca̿ iŏ̤ng tóng-gáing gâ̤ dī, iáu ca̿ kāng-ciě gâ̤ dī, ciū da̿u ě̤ng-ṳ̌ing gâ̤ hǒ-di̿ siū hěng, nă hē-lǎi gâ̤ nêng chū iōng.
	¶ Iŏ̤ng cì-cě̤ng gâ̤ nêng iǎ iŏ̤ng-gă̤-sĭ ca̿, su̿-siōng buǒi mêng-mōng nà cù-cī gâ̤ séng-tǐ lōng í-nŏ̤-tiāu, chū-kiáng uǎng-di̿, lūing-mā iǔ gṳ̌ing-ba̿ng gâ̤ nêng.

